
Azərbaycan idmançısı Avropa Gəncləri 
Qış Olimpiya Festivalında 

Yanvarın 21-də İtaliyanın Friuli Venesiya Culiya muxtar vilayətində Avropa Gəncləri 
Qış Olimpiya Festivalına start verilib. 

Azərbaycan Respublikasının Milli Olimpi-
ya Komitəsinin (MOK) mətbuat xidmətindən 
verilən məlumata görə, festivalın açılış 
mərasimi Trieste şəhərinin “Piazza Unità 
D Italia” mərkəzi meydanındakı açıq hava-
da keçirilib. Açılış mərasimində Azərbaycan 
nümayəndə heyətinin rəhbəri Milli Olim-
piya Komitəsinin vitse-prezidenti Çingiz 
Hüseynzadə, MOK-un baş katibi Azər Əliyev 
iştirak ediblər. Şef de-mission Anar Bağırovun 
rəhbərliyi ilə Azərbaycan nümayəndə heyətinin 

üzvləri paraddan keçiblər. 
Sonra Tokio-2020 Yay Olimpiya Oyunla-

rının çempionu -  velosipedçi Conatan Milan 
festivalın məşəlini alovlandırıb.

Səkkiz gün davam edəcək festivalda 
ölkəmiz fiqurlu konkisürmə üzrə komandamı-
zın üzvü, 14 yaşlı Səbinə Əliyeva ilə təmsil olu-
nur. Atletimizin ilk çıxışı yanvarın 25-də qısa 
proqram üzrə olacaq. 

“Xalq qəzeti”

“Türk dünyasından Şuşaya – Şuşadan Türk dünyasına” 
kitabının Özbəkistanda təqdimatı 

Özbəkistandakı Heydər Əliyev adına Azərbaycan Mədəniyyət 
Mərkəzində Azərbaycan Respublikası Gənclər Fondunun dəstəyi 
ilə Dünya Gənc Türk Yazarlar Birliyinin həyata keçirdiyi “Türk 
dünyasından Şuşaya – Şuşadan Türk dünyasına" adlı layihə 
çərçivəsində eyni adlı nəşrin təqdimat mərasimi keçirilib. 

Tədbirdə Özbəkistanın elm, 
mədəniyyət və incəsənət xadimləri, 
şair və yazıçılar, ali məktəblərin 
professor-müəllim heyəti, soydaşla-
rımız, özbək xalqının nümayəndələri, 
tələbələr iştirak ediblər.

Tədbiri mərkəzin direktoru Sa-
mir Abbasov Şuşanın tariximizdəki, 
mədəniyyətimizdəki rolunu xü-
susi vurğulayaraq, Azərbaycan 
 Prezidenti İlham Əliyevin Şuşa haq-
qındakı çıxışlarından sitat gətirib: 
“Şuşa Azərbaycan üçün həm qürur, 
milli mənlik, həm də mədəniyyət, 
incəsənət və tarixdir”. 

S.Abbasov qədim tarixi köklərə 
və geniş coğrafiyaya malik Türk 
mədəniyyətinin artıq Şuşada 
birləşdiyini, bu füsunkar şəhərin 
Türk xalqları arasında birləşdirici 
bir mədəni körpü missiyasını öz 
üzərinə götürdüyünü bildirib. Direk-

tor TÜRKSOY tərəfindən 2023-cü 
ildə Azərbaycan mədəniyyət beşiyi 
qədim Şuşa şəhərinin Türk dünya-
sının mədəniyyət paytaxtı elan olun-
duğunu vurğulayıb. 

O, rəhbərlik etdiyi təşkilat 
tərəfindən “Şuşa ili” ilə bağlı həyata 
keçirilən layihələr barədə danışıb, 
bildirib ki, “Türk dünyasından Şu-
şaya – Şuşadan Türk dünyasına” 
adlı nəşrin təqdimatı TÜRKSOY 
tərəfindən Şuşa şəhərinin Türk dün-
yasının mədəniyyət paytaxtı elan 
olunması ilə əlaqədar Özbəkistanda 
keçirilən ilk tədbirdir. O, nəşrdə 
Türk dünyasını əhatə edən 17 şair 
və yazıçının Şuşa ilə bağlı şeir və 
hekayələrin toplandığını qeyd edib. 

Özbəkistan Yazıçılar İttifaqı 
sədrinin müavini Qayrat Məcid Şu-
şaya səfər təəssüratlarından danı-
şıb, Şuşanın qədim tarixə, zəngin 

mədəniyyətə, poeziyaya və təkrarsız 
ənənələrə malik nadir şəhər oldu-
ğunu diqqətə çatdırıb. O, bu qədim 
şəhərin hər məhəlləsinin ayrıca 
məscidi, bulağı, hamamı olduğunu, 
Şuşanın şairlər, xanəndələr, tanınmış 
mədəniyyət, incəsənət xadimlərinin 
vətəni olduğunu qeyd edib. 

Özbəkistan Dövlət Mədəniyyət 
və İncəsənət İnstitutunun rektoru, 
pedaqoji elmlər üzrə fəlsəfə dok-
toru Eldor Şermanov  çıxışında bu 
qəbildən tədbirlərin Azərbaycan–
Özbəkistan mədəni-ədəbi əlaqə-
lərinin əhəmiyyətindən söz açaraq, 
bu məsələdə əsas rol oynayan 
Azərbaycan Mədəniyyət Mərkəzinin 
kollektivinə təşəkkür edib.  

Əlişir Nəvai adına Daşkənd 
Dövlət Özbək Dili və Ədəbiyyatı 
Universitetinin kafedra müdiri, pro-
fessor Nurbay Cabbarov isə çıxı-
şında Şuşanın bütün Türk dünya-
sının qeyrəti, namusu olduğunu və 
Azərbaycanın Şuşanı azad edərək 
bu dəyərə sahib çıxmasını Türk 
dünyasında böyük zəfər və qürurlu 
hadisə kimi qəbul edildiyini bildirib. 

Professor Səadət Muxamme-
dova, dosent Gülbahar Aşuro-

va, nəşrdə hekayəsi olan Nərgiz 
Əsədova və başqaları “Türk dün-
yasından Şuşaya – Şuşadan Türk 
dünyasına” kitabının əhəmiyyəti 
haqqında danışıblar. Onlar türk 
dünyasının daha da yaxınlaşdırıl-
ması istiqamətində belə nəşrlərin 
əhəmiyyətini vurğulayıblar. 

Azərbaycan Respublikası 
Gənclər Fondunun nümayəndəsi 
Zülfiyyə Yaqubova çıxış edərək 
Gənclər Fondunun fəaliyyəti barədə 
geniş məlumat verdikdən sonra bu 
layihənin də Dünya Gənc Türk Ya-
zarlar Birliyi ilə işbirliyi nəticəsində 
ərsəyə gəldiyini qeyd edib.  

Layihənin rəhbəri, Dünya Gənc 
Türk Yazarlar Birliyinin başqanı, şair 

İntiqam Yaşar təqdimat mərasiminin 
təşkilinə görə AMM rəhbərliyinə 
minnətdarlıq edib, belə nəşrlərin bü-
tün türk dünyasında çap olunması-
nın əhəmiyyətindən danışıb. 

Sonda bir qrup ziyalıya 
Azərbaycan Gənclər Fondu və Dün-
ya Gənc Türk Yazarlar Birliyinin 
Fəxri fərmanları verilib.

Qulu KAZIMOV, 
Daşkənd

“Azərsu”da “Heydər Əliyev İli”  
ilə bağlı tədbirlərə start verildi

Azərbaycan Respublikasının Prezidenti İlham Əliyevin  29 sentyabr 2022-ci il 
tarixli sərəncamına əsasən  2023-cü ilin  ölkəmizdə “Heydər Əliyev İli” elan edilməsi 
ilə əlaqədar “Azərsu” Açıq Səhmdar Cəmiyyətində yubiley tədbirlərinə start verilib.

Yubiley tədbirlərinin açılış mərasimində 
öncə ümummilli lider Heydər Əliyevin və 
ölkəmizin ərazi bütövlüyünün qorunma-
sı uğrunda canlarından keçmiş şəhidlərin 
əziz xatirəsi bir dəqiqəlik sükutla yad edilib, 
Azərbaycan Respublikasının Dövlət himni 
səslənib. 

Su Təsərrüfatı İşçiləri Həmkarlar İt-
tifaqı Respublika Komitəsinin sədri Akif 
Məmmədov bildirib ki, ölkəmizdə siyasi sa-
bitliyin qorunması, hüquqi dövlət quruculuğu, 
milli təhlükəsizliyin təmin olunması və yeni iq-
tisadi kursun müəyyənləşdirilməsi ümummilli 
liderin xidmətləri sayəsində mümkün olub. 
Ulu öndərin 100 illik yubileyi münasibətilə 
müxtəlif təşkilatlarda, su təsərrüfatı sekto-
runda genişmiqyaslı  tədbirlərin keçirilməsi 
nəzərdə tutulub.

“Azərsu” ASC-nin sədr müavini İlqar Tağı-
yev ulu öndər Heydər Əliyevin ölkəmizdə su 
təsərrüfatı sektorunda tarixi xidmətlərindən 
danışıb. Qeyd edib ki, 1970-ci illərdə Heydər 
Əliyevin təşəbbüsü və rəhbərliyi ilə Kür Su 
Təchizatı Kompleksi və Kür-Bakı su kəmərləri 
sistemi yaradılıb, Ceyranbatan sutəmizləyici 
qurğular kompleksinin 3-cü növbəsi istis-
mara verilib. Respublikanın bir çox rayon 

mərkəzləri və iri yaşayış məntəqələrinin su 
təchizatı və kanalizasiya sistemləri ümummilli 
lider Heydər Əliyevin 1969-1982-ci illərdə res-
publikaya rəhbərlik etdiyi dövrlərdə yaradılıb. 
Bakı şəhərinin içməli su təchizatının yaxşılaş-
dırılmasına səbəb olan Oğuz–Qəbələ–Bakı 
su kəmərinin çəkilişi ilə bağlı təşəbbüsün 
müəllifi də ümummilli lider Heydər Əliyev 
olub.

İ.Tağıyev qeyd edib ki, ümummilli lider 
Heydər Əliyevin 100 illik yubileyinin yüksək 
səviyyədə keçirilməsi üçün “Azərsu”  ASC-də 
Komissiya yaradılıb və Tədbirlər Planı 
təsdiq edilib. Tədbirlər Planına uyğun ola-
raq ulu öndərin su təsərrüfatı sektorunda 
tarixi xidmətləri mövzusunda konfransların 
keçirilməsi, filmin və kataloqun hazırlanması, 
media nümayəndələrinin Kür Sutəmizləyici 
Qurğular Kompleksinə səfəri, yubileylə 
əlaqədar idman yarışlarının, ağacəkmə və 
qanvermə aksiyalarının, rəsm sərgisinin 
keçirilməsi nəzərdə tutulur.

Artıq yubileylə əlaqədar idman yarışla-
rı start götürüb. Mini futbol, tennis, şahmat, 
dama, nərd, domino və ağırlıqqaldırma 
üzrə yarışlarda cəmiyyətin 388 əməkdaşı 
qüvvəsini sınayacaq.

İlin ilk boks qələbəsi
Boks üzrə bu ilin ilk nailiyyəti Serbiya rinqində böyük 

inamla çıxış edən qadın idmançılarımızdan gəldi. 13 
ölkədən 100-dən çox idmançının qatıldığı Millətlər Kuboku 
yarışına 12 boksçu ilə yollanan millimiz parlaq qələbə 
qazanaraq 11 medala sahib olub!

Serbiya rinqində komanda qarşıya qoyulan hədəflərə doğru 
inamlı addım atdı. Sərrast zərbələri ilə xüsusilə fərqlənən gənc 
boksçu Emili Rzayevanın (66 kq) finalda 5:0, yeniyetmə idmançı 
Banuçiçək Nəsirlinin (46 kq) 4:1 hesabla başa çatan görüşləri 
qızlarımızın düyünlənən yumruqlarının gücünü göstərdi. 

Finala qədər cəsarətlə irəliləyib gümüş medala sahib olan 
gənclər arasında Lalə Mədətova (48 kq), Aynur Mikayılova (52 
kq), böyüklərdən Şəhla Allahverdiyeva (66 kq), bürünc medal 
alan məktəbli boksçular Səma Hüseynova (54 kq), gənclərdən 
Aysu İsmayılova (48 kq), Nərmin Əlizadə (50 kq), böyüklərdən 
Günel Rəhimova (48 kq), Anaxanım İsmayılova (50 kq) və Es-
mira Məmmədovanın (63 kq) uğurları sabahkı qələbələrimizin 
təminatıdır. 

Qadın boksçuların uzun fasilədən sonra yalnız ötən il yarışla-
ra qatılmaları, ona qədər 6 il Avropa, dünya çempionatlarında, 3 
il isə demək olar ki, yarışlarda iştirak etməmələrini nəzərə alsaq, 
bu, əla nəticədir. 

Yarışdan əvvəl qadınlardan ibarət yığmanın baş məşqçisi 
Yadigar Məmmədov Serbiyada boksçuların ilk sınağında koman-
dadan uğurlu nəticələr gözlədiyini bildirmişdi. O, vurğulamışdı 
ki, builki əsas hədəf  “Paris-2024” olimpiadasına lisenziya verən 
turnirlərdə, o cümlədən Hindistanda baş tutacaq dünya çempi-
onatında yüksək nəticə qazanmaqdır. Eyni zamanda, Bakıda 
keçiriləcək U-22-lərin Avropa çempionatında uğurla çıxış etməyi 
diqqət mərkəzinə gətirmişdi. 

İlk sınaq – ilk nailiyyət! Azərbaycanlı qızlar daha sərrast və 
güclü zərbələrini yeni ünvanlarda – “Paris-2024” olimpiadasına 
lisenziya verən turnirlərdə, o cümlədən Avropa Oyunları, dünya 
çempionatı və digər nüfuzlu yarışlarda qazanacaqlar.

Leyla QURBANOVA

Telefonla danışıq mədəniyyəti
Günümüzdə telefonun rolu danılmazdır və istər şəxsi, istərsə də işlə bağlı 
problemlərimizi telefon vasitəsilə asanlıqla həll edə bilirik. Əgər bu elektron alətdən 
yetərincə istifadə ediriksə, onunla danışıq mədəniyyətini də mənimsəməliyik. 
Təəssüf ki, bu gün ictimai yerlərdə telefonla yüksək səslə, etik normalara riayət 
etmədən danışan insanlara da rast gəlirik.
Bu məsələ ilə bağlı başıma gələn hadisə 

haqqında yazmağı borc bildim. Yorucu 
dərs gününün sonunda evə, necə deyərlər,  
“1 manatlıq” taksi ilə qayıtmalı oldum. 
Nəhayət, sonuncu qadın sərnişin əyləşəndən 
sonra yola düşdük. Elə bu vaxt həmin xa-
nım telefonla danışmağa başladı. Əvvəlcə 
bu, bizi çox narahat etməsə də, dəqiqələr 
ötdükcə səbrimiz tükənirdi. Digər sərnişinlər 
də artıq narahat olurdular. Qadının isə sanki 
heç nə vecinə deyildi, getdikcə səs tonunu 
bir az da artırırdı. Beləcə, yolun çox hissəsini 
qadının iş yerində baş verən problemlərdən 
evindəki ailəvi məsələlərədək gərəksiz 
söhbətlərə həsr etdik. Narahatlığımızı sezən 
sürücü bir neçə dəfə müdaxilə etsə də, xa-
nım əvvəl məhəl qoymadı. Amma deyəsən,  
sürücünün də səbri tükəndi və onun qəti 
xəbərdarlığından sonra xanım danışığını bi-
tirdi. Bununla da, yolun qalan hissəsini rahat-
lıqla başa çatdıra bildik.

Təəssüf ki, haqqında söhbət açdığımız 
qadın tək deyil. Bəzi insanlarımız telefon-
la danışıq mədəniyyətinə bəzən dırnaq-
arası yanaşırlar. Hətta deyənlər də var ki, 
“mədəniyyət telefonla danışığa görə ölçülə 
bilməz”. Amma əlbəttə, ölçülür. Sadəcə, 
özümüzə kənardan baxmağı da bacarma-
lıyıq. Unutmamalıyıq ki, ictimai yerlərdə – 
nəqliyyatda, ticarət mərkəzlərində telefonla 
danışığımıza görə mədəniyyətimizə qiymət 
verirlər. Və təbii ki, haqqımızda pis və ya 
yaxşı fikirlər formalaşır.

Eyni zamanda, ölkəmizdə, eləcə də 
paytaxt şəhərimizdə çoxlu əcnəbilər ya-

şayır. Onlara xalqımızın mədəniyyəti, mu-
siqisi, mətbəxi, ümumiyyətlə bütün gözəl 
keyfiyyətləri haqqında danışmağı sevirik. 
Amma bu əcnəbi sabah şəhərdə bəzilərinin 
telefonla qışqıraraq danışdığını eşidəndə nə 
fikirləşəcək?

Ona görə də biz bu məsələyə də dırnaq-
arası yanaşmamalı, hər kəsə ölkəmizin 
gözəlliyini, mədəniyyətini bütöv şəkildə 
göstərməyə çalışmalıyıq. Bu sahədə nə 
qədər çox maarifləndirmə işi aparılsa, bir 
o qədər də yaxşı olar. Günümüzün çox 
hissəsini sosial şəbəkələrdə keçirdiyimiz 
üçün, düşünürəm ki, təkcə telefonla danı-
şıq mədəniyyəti ilə bağlı deyil, ümumiyyətlə 
mədəni davranış qaydaları haqda internetdə 
maarifləndirici videoçarxlar paylaşsaq, daha 
effektiv nəticələr verər. Biz gənclər də bunlar-
dan dərs götürüb düzgün formalaşa bilərik.

Leyla HADİYEVA,  
 tələbə-jurnalist

Payızlıq taxıl əkini sahəsi  
1 milyon hektarı keçib

Kənd Təsərrüfatı Nazirliyinin məlumatına görə, respublikada 
2022–2023-cü təsərrüfat ilində 1 milyon 44 min 700 hektar sahədə 
payızlıq taxıl əkini aparılıb. Dən üçün payızlıq əkinlərin sahəsi 2021–
2022-ci təsərrüfat ili ilə müqayisədə 2,8 faiz çoxdur.

Məlumatda payızlıq taxıl əkinlərinin 649,2 min hektarını buğda, 395,3 min hek-
tarını arpa əkinləri, 160 hektarını isə çovdar əkinləri təşkil etdiyi, eyni zamanda, 
əlavə olaraq ölkədə 14 min hektar sahədə xəsil və yaşıl yem üçün əkinlər aparıldığı 
bildirilib.  

Yeri gəlmişkən, 2021–2022-ci təsərrüfat ili ilə müqayisədə ölkədə buğda 
əkinlərinin sahəsi 7,8 faiz artıb. 

Payızlıq taxıl əkinləri Azərbaycanın əkin balansının 60 faizə yaxın hissəsini 
təşkil edir. Hazırda 60-dan artıq rayonda taxıl əkinləri aparılır.

Qeyd edək ki, yazlıq dənli və dənli paxlalı bitkilərin əkininə isə mart ayından 
start veriləcək.

“Azərbaycan Xəzər Dəniz Gəmiçiliyi” 
Qapalı Səhmdar Cəmiyyəti

öz gəmiləri üçün kompressorların satın 
alınması məqsədilə

AÇIQ MÜSABİQƏ ELAN EDİR 
Müsabiqədə iştirak etmək 

istəyən şəxslər www.asco.
az səhifəsinə daxil olmaqla 
elanlar bölməsindən əlavə 
sənədləri və ətraflı məlumat 
əldə edə bilərlər. Müraciət 
üçün son müddət 30 yanvar 

2023-cü il saat 17.00-dəkdir.

Əlaqə telefonu-(012) 404-
37-00, daxili-1016.

Ünvan- AZ1003, Bakı 
şəhəri, M.Useynov küçəsi 2.

100 min nəfərin minimum 
pensiyası 40 manat artacaq

Yanvarın 23-də Milli Məclisin Əmək və sosial siyasət komitəsinin 2023-cü ilin ilk 
iclası keçirildi. 

M.Quliyev 2022-ci ilin payız sessiyası 
ərzində Əmək və sosial siyasət komitəsində 
görülən işlərin hesabatı ilə bağlı bildirdi ki, 
komitə ötən sessiyada 20 iclas keçirib və 
26 qanun layihəsinə baxıb. Yaz sessiya-
sı dövrünə dair iş planı haqqında məlumat 
verən komitə sədri dedi ki, yaz sessiyasında  
qanunvericilik təşəbbüsü qaydasında Milli 
Məclisə daxil olacaq qanun layihələri və digər 
sənədlərin müzakirəsi ilə yanaşı, “Turizm haq-
qında” Qanunun icrası, əməyin mühafizəsi 
kimi məsələlərlə bağlı dinləmələrin keçirilməsi 
nəzərdə tutulub.

 “Əmək pensiyaları haqqında” Qanun-
da dəyişiklik edilməsi barədə qanun layihəsi 
haqqında məlumat verən M.Quliyev qeyd 
etdi ki, sənəddə əmək pensiyasının mini-
mum məbləğinin 2023-cü il fevralın 1-dən 

40 manat artırılaraq 280 manat məbləğində  
müəyyənləşdirilməsi təklif olunub. Minimum 
pensiya məbləğinin artırılması 100 mindən çox 
vətəndaşı əhatə edəcək. Artıq gələn aydan 
pensiya yaşı tamam olanlar ən azı 280 ma-
natla pensiyaya çıxacaqlar. Əvvəllər bu rəqəm 
240 manat idi.

İclasda gündəliyin digər məsələləri barədə 
Milli Məclis Aparatının Sosial qanunvericilik 
şöbəsinin müdiri Adil Vəliyev məlumat verdi.

Komitənin 2022-ci ilin payız sessiya-
sı dövründə gördüyü işlər barədə hesabatı 
məqbul hesab olundu, 2023-cü ilin yaz ses-
siyası üçün iş planı təsdiqləndi və müzakirə 
edilən qanun layihələri baxılması üçün Milli 
Məclisin plenar iclasına tövsiyə edildi.

Əliqismət BƏDƏLOV,
“Xalq qəzeti”

